
Yuav Ua Cas Nco 


      Lub sib hawm twb yog kaum moo tsauj ntuj. Tej tib neeg zej zog twb mus pw tag tsis pom ib lub teeb ua duab ci qhov twg tuaj li lawm. Lub hnub, nws twb khiav mus nws ib ntxee teb. Ntxiv ntawd, lub hnub twb nyiag nws cov duab tshav ntuj nrog nws mus tag lawm. Hmoo ntawd lub hli los siab nqaim cuag li lub hnub, hli tsis tawm tsis muaj duab hli. Pov thiab Pluav nkawv nyob hauv lub ntiaj teb tsaus ntuj nti. 
     Ob lub cev zaum sib ze tshuav sib chwv pom zoo li ob tug poj duab ntawm ib lub txaj nruab ntis hauv duab tsaus ntuj. 
     "Pluav, tig los ntawm kuv no ma. Cas koj tsis hais ib lo lus rau kuv li na," ib lub suab txiv neej hais lo lus muag ntsuas li nws hlub tus neeg uas nws hais lo lus ntawd rau heev. 
     Tus txiv neej lo lus xaus nkaus, lub suab ntsiag to txuas kiag vim tsis muaj leej twg teb. Zoo li tus txiv neej hais lus rau nws tus kheej xwb. 
     Pluav zaum ib sab ntawm Pov-Pluas tus hluas nraug. Nws tshuj tsis yog tsis xav teb Pov tab sis nws lub siab mob dhau qhov xav yuav teb tau Pov. Pluav muab nws ob sab tes los pos nws lub plhu khoov mus ib sab ntawm Pov. Pluav quaj twj ywj hauv nws ob txhais xib teg yam tsis xav pub nws tus hluas nraug hnov vim yog Pluav xav rau nws lub neej tu siab rau tag kis. Tag kis uas Pov thiab Pluav yuav tau sib ncaim. Pov yuav tso Pluav tseg. 
     Pov hnov Pluav lo lus teb nws tsuas yog Pluav lub suab ncia loj zuj zus. Pov los tsuj tsis paub xaiv txiav txim siab yuav hais lo twg thiaj li yuav yog lo yog vim nws los kuj tsis xav kom nws tus hluas nkauj quaj tu siab. Pov tig mus ntawm Pluav. Pov tsa nws txhais tes maj mam cev mus raws lub suab quaj. Nws txhais tes mus nres so rau ntawm Pluav lub xwb pwg. Pov maj mam zuaj Pluav lub xwb pwg me me. 
     "Pluav, tsis txhob quaj. Kuv los yeej mob siab ib yam li koj thiab. Kuv yeej tsis xav ncaim koj mus li." 
     Pov lub suab xau nkaus Pluav lub suab quab tu siab tsis paub piav haij yam nrov tuaj dua xwb. Yam li Pluav haj yam mob nws siab rau lo lus uas Pov hais, kuv yeej tsis xav ncaim koj mus. Pluav cov kua muag haj yam tawm ntau thiab suab quaj haj yam nrov loj tuaj. 
     Pluav xav nws yuav tsim txom siab ua luaj li. Nws muaj tus hlub sov so nyob ntawm ib sab hmoo ntawd tam sim ntawd es tag kis luag yuav tso nws mus luag ib rooj teb. Ntshe lwm hmoo Pluav zaum qhov chaw qub tab sis yuav tsis muaj lub cev qub sov so yog nws tus hluas nraug ntawd lawm. Pluav rov xav ntxiv, tus neeg uas niaj hnub tuaj nrog Pluav nyob, niaj hmoo tuaj nrog Pluav ua si ntshe lwm hmoo thiab rau lub neej tom ntej yuav yog nws ib qhov chawv xav ib qhov chaw seev hauv nws lub siab thiab Pluav cov kua muag lawm xwb uas yuav yog nws tus phooj ywg uas yuav tuaj nrog nws ua si. 
     Pov hnov Pluav lub suab quaj loj zog ua rau nws lub siab muag nthav xav quaj nrog Pluav. Pov tshem kiag nws txhais tes ntawm Pluav lub xwb pwg nqes mus tuav Pluav lub duav. Pov rub ntiag Pluav tom nws ib sab los puag kiag rau hauv Pov lub xub ntiag. Pluav ua lub cev muag ntas los rau hauv tus neeg rub nws lub xub ntiag. Pluav xav hais, Pov puag kuv. Puag kuv ruaj ruaj rau hauv koj lub xub ntiag es tsis txhob tso kuv mus, tsis txhob ncaim kuv mus os pov. 
     Pluav lub suab quaj hauv nws xib teg los nres rau hauv Pov lub xub ntiag tseem tsis tau tsum. Pluav lub nphu tseem zaim nraim hauv nws ob txhais xib teg. Nws tsis tau quaj dua li, ib ntxij li thaum Pov thiab Pluav nkawv pib sib raug zoo los. Txhua hnub Pluav tsuas hnov luag tej tham txog nws lub ncauj hais luag ntxhi. Pluav thawj zaug quaj hauv txiv neej lub xub ntiag thiab yog zaum tu nws siab tshaj, ntshai tshaj, thiab mob siab tshaj. Pov muab nws ob txhais tes mus sib zog zawm Pluav me ntsis los Pluav tsis ntsiag. 
     Hmoo ntawd cas yuav yog hmoo tu siab tag npauv rau nkawv. 
     "Tsis txhob quaj Pluav, kuv yuav nco qab koj txhua lub sib hawm yog tseem muaj txoj sia nyob. Pluav, xav tias kuv ncaim koj mus paub tsib hli xwb wb twb yuav tau sib pom dua. Kuv mam mus tos koj. Tsis txhob quaj os Pluav," Pov maj mam piav. 
     Plaub tsib hli, Pluav xav, ntshe yuav ntev rau nws heev. Nws xav pom Pov txhua lub sib hawm ntxhua hnub. Nws xav pom Pov nruab hnub hmoo ntuj. Pluav tsis xav ntseeg Pov lo lus hais uas nws yuav tsis pom Pov mus ua lub sib hawm plaub tsib hlis vim Pluav paub tias txoj kev nws yuav xav txog Pov yog qhov ruaj tshaj lawm. Tsis muaj Pov Pluav tsis paub nyob, es Pov ncaim plaub tsib hlis lawm es nws yuav nyob li cas. 
     "Kuv hlub koj os Pov. Hauv ntiaj teb no kuv hlub koj ib leeg. Koj yog tus kuv hlub ib leeg hauv ntiaj teb no," Pluav hais lo lus qeeb tsawv nrog lub suab quaj sib txuam. 
     "Kuv hlub koj ib leeg Pluav, thiab tsawm yuav hlub koj mus tag ib txhis," Pov lub suab tu ncua ib me ntsis, "Pluav, txawm tias kuv mus lawm los kuv yuav nyob tos kom tau koj, tab txawm lub caij nyoog yuav sib faib wb mus ntev npaum li cas," Pov teb. 
     "Pov, kuv yuav nyob li cas, yog tsis muaj koj. Koj sim qhia rau kuv seb," Pluav hais yam tu nws siab li nws paub tias nws yuav nco nws tus hlub txhua hnub thaum lub hnub tuaj ziab lub ntiaj teb. 
     Thiab txhua hmoo thaum duab hli tuaj hloov duab hnub es tsis muaj leej twg zoo li Pov tuaj deev nws siab. 
     "Pluav, tsis txhob txawj. Koj muaj xav tias txawm lub sib hawm thiab daim av yog chaw kem koj thiab kuv wb lub cev nyob sib nrug los tseem tshuav wb ob lub siab tseem nyob ruaj nyob ua ke. Thiab qhov zoo tiag wb tseem nyob ib daim av koom ib lub hnub, wb yuav tsum sib tau xwb. Koj ntseem tau kuv txoj kev hlub muaj nrog koj, kuv los ib yam. Koj muab kuv daim duab thiab wb txoj kev hlub tag los los nthuav thaum koj nco txog kuv, txog hnub wb sib pom kuv mam nyob tos koj." 
     Pov txawm yuav hais li cas los Pluav zaum hauv Pov lub xub ntiag tsis xav ncaim Pov mus ib pliag. Nws tsis xav nyob nco txog Pov. Pluav tsis xav muab Pov daim duab los saib tam Pov hais tias Pov tseem nrog nws nyob. Nws tsis xav muab lub kua muag ua nws tus phooj ywg txhua zaum thaum nws muab nkawv txoj kev hlub los nthuav. Pluav tsis xav kom pom tag kis. Pluav tsis xav pom Pov ncaim nws ntawm nws lub qhov muag mus ib rooj teb. Pluav xav kom qhov Pov ncaim nws mus ntawd tsis yog tiag, nws yog dag. Pluav yim xav yim mob nws siab nws yim los kua muag uas yog ib yam uas nws cheem tsis tau. 
     "Pluav, koj tsis txhob quaj ntxiv lawm. Koj pheej quaj quaj ces ua rau kuv mob mob siab li. Kuv xav kom wb nyob luag ntxhi ib zaug kom zoo kuv siab es txawm wb sib ncaim lawm los thiaj li tsis mob mob siab," Pov rov hais. 
     Pluav xav nws ntsiag los tau, tab sis Pov yuav ncaim nws mus es nws yuav ua lub ntsej muag luag tsis muaj kua muag tau li cas. Nws yuav tsis mob siab tau li cas. Pluav xav rau nws lub siab tias, Pov koj yog tus ncaim kuv mus, es koj mus pom yam tshiab ntshe koj yuav nov qab kuv sai. Kuv yog tus nyob tom qab es txhua hmoo ntshe kuv yuav quaj zaum ib leeg zov hmoo ntawm lub txaj no tos koj. Kuv yuav ua cas nco koj. Kuv niaj hnub nyob pom wb tej chaw ua si txhua hnub es thaum twg kuv mam nov qab tau koj. 
     "Pov...," Pluav quaj. 
     Pov hnov Pluav lub suab quaj ua mob nws siab ib zaj dua. Nws cev tes rov mus muab Pluav lub taub hau rub rhe los puag lias ntawm ib sab nrog Pov lub taub hau. Pov hnov tau tias Pluav quaj thiab nws cov kua muag twb thawm thooj ntawm nws lub plhu tawm los ntawm nws txhais tes lawm. Pov cev tes dua mus tshem Pluav ob sab tes ntawm Pluav lub plhu. 
     "Pluav, kuv hlub koj ib leeg Pluav. Koj tsis txhob quaj lawm. Wb txoj kev hlub xeeb tau yog ib yam muaj nqis rau kuv, kuv yeej tsis tu koj moo," Pov hais ntxhi rau Pluav lub pob ntseg. 
     Ib pliag Pluav lub suab quaj ntaug zog. Pluav nthuav nws ob sab tes los qawm Pov yam li nws xav nyob kom ti pom li qhov nws nyob tau. Pov ces nws sab tes laug mus puag Pluav hos nws sab tes xis mus so Pluav cov kua muag ntawm Pluav lub plhu. Pov yim so Pluav cov kua muag Pov ua rau nws yim haj yam tu nws siab uas tag kis nws yuav ncaim Pluav mus. Ntshe nws yuav mus nyob nws ib leeg nphob suav mloog nws lub siab quab xav txog Pluav thaum pom luag lwm tus. Pov lub kua muag maj mam tawm los yam uas tsis ceeb toom. 
     Pluav twb pib ntsiag lawm tab sis Pov lub kua muag nyuam qhua pib tuaj. 
     "Pluav, kuv tsis xav ncaim koj mus. Kuv tsis xav tso koj tseg," Pov hais lo lus ncia me me ua rau Pluav hnov tau tias Pov los kuj los lub kua muag thiab. 
     "Pov, kuv hlub koj," Pluav hais rau Pov lub pob ntseg. 
     "Pluav kuv hlub koj thiab," Pov teb. 
     Pov thiab Pluav nkawv zaum hauv duab tsaus ntuj sib puag sib qawg quaj. Pov thiab Pluav ib tug cheem tsis tau ib tug lub suab quaj. Ib tug txias ib tug lub siab tsis tau lawm. Nkawv lub suab quaj tam sim ntawd zoo li thiaj yog yam uas qhia tau qhov ib tug yuav hais rau ib tug tiag tiag hauv ib tug lub siab tuaj tias kuv hlub koj. 
     Nkawv ob leeg tab yeej paub tias nkawv ib leeg yuav nco txog ib leeg txij tag kis mus. 
     "Pluav, los pw los mas. Lig tag npaum no lawm es tseem pheej yuav nyob thiab nas," Pluav niam sawv ntawm qhov rooj hu. 
     Tsaus tsaus ntuj Pluav niam tsis pom tias nkawv nyob qho twg tab sis Pluav niam paub tias Pluav thiab Pov nyob ib thaj tsam ntawd. 
     "Aws, mam los os," Pluav teb ntawm Pov lub xub ntiag tuaj. 
     Pluav lo lus xau nkaus nws rov vau ntiag rov rau Pov lub xub ntiag. Pov rov qawm puag lias Pluav haj yam nruj haj yam khov. Pov thiab Pluav nyob sib puag, sib khawm, thiab sib tham txog txoj kev tu siab. Txoj kev uas ib tug hlub ib tug npaum li cas. Nkawv tham txog txhua yam rau lub neej tom ntej tias ib tug yuav muaj lub siab dawb paug rau ib tug thiab yuav nyob tos kom txog hnub sib pom. Pluav nrog Pov nyob ib hmoos tsis mus pw vim tag hmoo ntawd lawm ces yuav tsis muaj Pov rau lwm hmoo lawm. 
     Nkawv sib txuas lus tsis tau txaus siab, ntiaj teb twb pib kaj zuj zus lawm. Lub hnub twb los yuav txog, yuav pom kev lawm tiag ntshe nkawv yuav tau sib ncaim, Pov xav. Nrog rau txhua qhov duab pom kev ua rau nkawv ib leeg pom ib leeg lub plhu tseeb zuj zus. Tab sis hauv nkawv lub siab twb zoo li lub ntsej muag nkawv tab tom saib ntsoov ntawd twb ploj zuj zus lawm nrog cov duab tshav ntuj. Nkawv ob lub cev tseem tsis tau nrug txij li nag hmo los. Pluav tseem nyob rawv hauv Pov lub xub ntiag. Pov tseem puag rawv Pluav. Nkawv tseem sib tham sib cog lus tsis tau tag. 
     Tib pliag ntshi nkawv hnov neeg sawv los ua lauj kaub tais diav nrog ntsuag qees ua rau Pluav paub tias sib hawm Pov yuav nrog nws nyob tshuav tsis ntev lawm. Nws xav hais kom lub hnub tsis txhob rawm tuaj. Pluav xav kom lub hnub muab sib hawm ntau me ntsis rau nkawv los yog nws lub siab xav xwb. Duab pov kev muaj loj dav zuj zus Pluav zoo li nws twb pib kho siab, no siab, thiab dai siab lawm nrog cov duab tshav ntuj. 
     "Pov, koj yuav tau mus tsev ib tsam npav tuaj lawm. Thiab mus tu khoom nyob tsam koj tsev neeg tos tos koj lawm," Pluav hais. 
     Pov lub siab quaj dhi hnov Pluav hais li ntawd. Nws tseem tsis tau xav mus tsev. Pov tseem tsis tau xav nrug deb ntawm nws tus hlub nkauj. 
     "Pluav tsis, tsis kuv tsis mus tsev. Kuv tsis xav mus tsev." 
     "Tsis koj tsis txhob hais li ko. Kav tsij mus?" Pluas lo lus tag nrho nws rov los kua muag dua. 
     Pov ces kiag tes ua twb zoo maj mam mus so Pluav cov kua muag. 
     "Pluav yog koj hlub kuv tiag tsis txhob hais kom kuv mus. Kuv tsis xav mus tsev." 
     Pluav ces tes nws ob sab tes mus tuav kiag Pov lub xwb pwg. 
     "Pov, kuv tsis xav pub koj mus tab sis koj yuav tau mus. Kav tsij ua ib siab mus." 
     Kaj ntug lawm thiab Pov ua tsis tau te. Nws tsis xav mus los yuav tau mus. Pov tsis xav ncaim los yuav tau ncaim. 
     "Pluav ib pliag koj puas kam tuaj xa kuv pem tsheb npav." 
     Pluav xav hauv nws lub siab ntshe nws yuav tuaj tsis tau. Pluav tsis xav kom pom Pov ib zaum ntxiv uas nws tseem yuav mob siab thiab los kua muag ib zaug dua. 
     "Tsis txhob nrhia kuv pev lawm. Kuv mam nyob qhov no xa koj mus xwb." 
     Pov saib ntsoov Pluav cov kua muag nrog Pov cov kua muag sib xeem poob. 
     "Pluav vim li cas koj tsis tuaj?" Pov hais li nws tsis nkag siab. 
     "Kuv tsis xav pom koj ncaim ntawm kuv lub qhov muag mus. Kuv yuav pom koj ncaim ntawm kuv mus tau li cas," Pluav nres ib plias," kuv saib koj mus li ntawd tsis tau." 
     Pov nkag siab qhov Pluav hais ntawd zoo. Vim nws los xyov yuav ua li cas thiab pom nws tus kheej ncaim Pluav mus. 
     Pov muab moo los saib cia twb yog ze xya moo lawm. Pov ua tsis tau tes. Nws daws kiag nws lub moo ntawm nws txhais tes los cev rau Pluav. 
     "Pluav, xav tias kuv tseem nrog koj nyob." 
     Pluav tsis hais ib lo lus txais Pov lub moo twj ywm nrog rau saib ntsoov Pov ob lub qhov muag. Pov ua ib siab saib Pluav ob lub qhov muag teev kua muag khaws rau nws lub siab ua chaw nco ua zaum kawg. Pov txav nws lub taub hau ntsej muag lo kua muag li mus ze ntawm Pluav. Pov maj mam ua twb zoo nthuav tes muag nthas mus qawm thiab hniav Pluav. Pluav nthuav tes qe qhov muag thiab txais to Pov lub qhov ncauj. 
     Nkawv rov sib khawm sib hnia ua ib lub sib hawm ntev tshaj plaws thiab tu siab tshaj plaws. Txawm nyob ua ke sib ze ntev npaum li cas los tsis zoo nkawv lub siab thiab ib tug yuav tau mus tseg ib tug. Pov thiab Pluav nkawv maj mam tshem qhov ncauj es rua qhov muag los sib saib tam lub qhov ncauj. 
     Pov saib Pluav ib pliag ntev loo nws ua ib siab tiag pus nws tus kheej maj mam sawv ntawm Pluav ib sab. Txhua lub sib hawm ua Pov sawv siab zuj zus ua rau Pluav hnov tias Pov mus deb zuj zus ntawm nws txoj sia ntawm nws txoj kev hlub. Pov sawv tau ntseg thiab tig nws lub sub ntiag saib ntsoov rov rau Pluav maj mam txhais ruam mus kev rov qab ib ruam xam ib ruam qeeb qeeb. Pov mus ob peb dag pem toj nws qe qhov muag tig sub ntiag kiag mus ib sab ntawm Pluav ua ib siab yuav ncaim Pluav mus lawm lwm lub teb chaws. Pluav pom Pov tig Pov lub xub ntiag lawm yam li lub ntiaj teb no tsuas tshuav Pluav ib leeg lawm xwb. 
     Pluav saib Pov mus ob ruam ntxim, nws siab tsis k heev rau qhov nws saib ntawd. Pluav tsis xav kom pom Pov ncaim nws mus. Nws txiav txim siab tsis tau, nws tsis xav kheev pom Pov taug kev ntawm nws mus 
     "Pov...," Pluav qw seev yees. 
     Pov hnov dheev Pluav lub suab hu nws lub npe nram qab tuaj. Nws tig kiag rov qab. Pov tig mus pom Pluav zaum saib ntsoov Pov tus kua muag sib laim qhov ncauj tshee na 
     "Pluav koj hais dab tsi rau kuv los." 
     Pluav tsis teb Pov ib lo lus. Pluav muab nws txhais tes los so nws cov kua muag tas. Nws tsa taub hau mus saib Pov. 
     "Pov kuv xav pom koj tseeb tseeb dua ib zaug xwb os. Koj puas kam sawv twj ywm ntawm ko es cia kuv saib koj lub ntsej muag tseeb tseeb ua zaum kawg ua ntej koj yuav ncaim kuv mus." 
     Pov hnov li ntawm ua rau nws mob siab cev cev. Nws khiav ib sas los ntawm Pluav. Pov los qawm lias Pluav. Nkawv rov sib qawg quaj duam. Ob teev tom qab Pov mus lawm Pluav tseem zaum qhov chaw qub nco txog tus neeg qub. Hauv Pluav lub siab, nws npau xi. Nws xav pom Pov. Pluav yim xav txog Pov thiab tias nws yuav ua cas nco txog Pov ua rau nws yim xav pom Pov. Pluav xav npaum cas los nws xav pom Pov dua ib zaug ntxiv txawm tias nws yuav mob siab thiab yuav quaj rau ntiaj teb neeg saib npaum li cas. 
     Pluav ua ib siab sawv caum Pov qab lawm pem chaw tos tsheb. Thaum Pluav mus txog pev ciav ntiaj teb qhuav qhawv ntsiag to tsis pom ib lub tsheb npav los yog Pov nyob qhov twg. Pluav khiav xam ncig leem saib pem tob nram hav los tsis pom Pov tsuas tshuav cov neeg tuaj xa luag cov kwv tij mus Mes Lis Kas lawm xwb. 
     "Lub tsheb kawg nkaug nyuam qhuav mus ploj kiag lawm os," ob tug txiv neej sib tham tsis deb ntawm Pluav. 
     Pluav hnov ob tug txiv neej sib tham ua rau nws mob siab ib zag tias ntshe yuav tsis pom Pov li lawm. Nws nres kiag dauv muag saib hauv av thiab tso nws lub hwj chim ntshaus ntsho li tsis muaj kev cia siab. Pluav los sawv ntsiag to ib ntawm ib lub ntsa vaj saib ntsoov ib qho chaw tu saib twj ywj tias cas nws yuav nco Pov ua luaj li. Tsis, tsis yog. Tsis yog lawm tsis tau mus, Pov koj tsis tau mus. Koj yuav tsum tos kuv tuaj tso koj mam mus, Pluav rov quaj twj ywm dag nws tus kheej. 
     Tib pliag cov neeg tuaj xa lawv cov neeg mus Mes Lib Kas ntawd rov los tsev twb ntshiab tag lawm, Pluas tseem sawv nraim ntawm ntsa laj kaj xav txog nws tus hluas nraug. Pluav tos ib pliag ntxiv los tsuas yog nws ib leeg nyob qhov chaw ntawd xwb. Npluav xav tab txawm ti as nws tuaj tsis ncav tsis pom Pov los nws tsis tau xav mus tsev. Pluav tseem xav nyob qhov chaw ntawv sawv tos saib sawm ntuj seb puas pom lub nyob hoom Pov caij los es nws yuav pom Pov tau nyob ze Pov ib pliag tso nws mam lawv cov neeg qab mus tsev. 
